
DATGANIAD I’R WASG

ER GWYBODAETH
Asiantaethau yn creu haen ail ddosbarth o athrawon yn Ne Cymru!

Yn dilyn cwynion gan aelodau, rhybuddiodd Undeb Cenedlaethol Athrawon Cymru heddiw bod Asiantaethau Recriwtio Athrawon yn ecsploetio athrawon yn Ne Cymru, i wneud elw.  
“Busnesau sydd yn bodoli er mwyn creu elw ydynt.  Maent yn tanseilio statws a hawliau athrawon fel unigolion ac fel proffesiwn ac yn creu haen ail ddosbarth o athrawon.  Er mwyn cystadlu â’i gilydd mae’n debygol y byddant yn gwerthu gwasanaeth athrawon am y pris rhataf posibl.  Nid yw UCAC yn fodlon derbyn hyn,” medd Gruff Hughes, Ysgrifennydd Cyffredinol UCAC.
· does dim cyfraniad i gynllun pensiwn, ar adeg pan mae’r Llywodraeth yn pwysleisio’r pwysigrwydd o baratoi a chynllunio ar gyfer ymddeoliad 

· does dim cynllun salwch i ddiogelu’r athro

· gall y cyflog amrywio o ryw £55 y dydd i £90 y dydd cyn treth

· does dim trefn genedlaethol i sicrhau bod pob gwiriad CRB yn gyfredol, sy’n sicrhau addasrwydd yr athro i weithio gyda phlant

· wedi derbyn enghraifft o ffurflen gais, cred UCAC bod yma berygl o ddisgrimineiddio yn erbyn athrawon ar sail crefydd, anabledd, oedran ac aelodaeth o undeb

· hefyd, gan fod 80% o holl weithwyr rhan amser yn fenywod, fe ellir ystyried - oherwydd y telerau gwael hyn - bod yr asiantaethau’n disgrimineiddio yn bennaf yn erbyn menywod 

· yn ôl gwybodaeth UCAC, mae rhai asiantaethau’n cynnig Hyfforddiant ac yn defnyddio arian cyhoeddus i dalu am hyn - enghraifft arall o ecsploetiaeth gan asiantaethau
· maent yn gwneud elw ond heb fuddsoddi o gwbl yn y gyfundrefn addysg!
Yn ôl Dilwyn Roberts-Young, Swyddog Maes y De: “Mae i’w weld yn fwy o broblem yn y De ar hyn o bryd nag yn y Gogledd gydag asiantaethau o ardal Caerdydd nawr yn hysbysebu am athrawon yn ardal Caerfyrddin, Abertawe, Castell-Nedd a Phort Talbot, Rhondda Cynnon Taf, Caerffili, ac ati ond mae’r arfer o ddefnyddio asiantaeth i recriwtio athrawon yn lledu trwy Gymru gyfan!”

Mae’r Gweinidog Addysg yn Lloegr, Alan Johnson, (sydd yn gyfrifol am dâl ac amodau gwaith athrawon Cymru hefyd), wedi derbyn argymhellion i ddiogelu tâl ac amodau gwaith athrawon rhan amser. Bydd UCAC yn galw arno, hefyd, i sicrhau ymchwiliad mewn i’r defnydd o asiantaethau ac i ddiogelu athrawon rhag y fath ecsploetiaeth.
Yn ôl UCAC, mae rhai Awdurdodau yn Lloegr yn ymateb i’r her trwy gydweithio i sicrhau pwll o athrawon cyflenwi ar y cyd fydd yn derbyn cyflogau ac amodau gwaith llawn a theg.  

“Beth mae Awdurdodau Cymru yn ei wneud?  Beth mae Llywodraeth y Cynulliad yn ei wneud?  Ar hyn o bryd - dim!  Mae UCAC yn galw ar Lywodraeth y Cynulliad a’r Awdurdodau Addysg Lleol i gydweithio ar fyrder ar gynllun fydd yn diogelu athrawon sydd mewn sefyllfa fregus rhag cael eu cam-drin.”

Am wybodaeth bellach, cysylltwch â: 

Gruff Hughes, Ysgrifennydd Cyffredinol:

01970-639950 

Elaine Edwards, Swyddog Polisi: 

01979-639950 

Dilwyn Roberts-Young, Swyddog Maes y De:

01970-639950 

